11 во чӧжӧн 10 унджык пӧв кутісны сетны сьӧмсӧ Коми Республика мутасын «Вятка» федеральнӧй трасса участок видзӧм, дзоньталӧм да выльмӧдӧм вылӧ

Та йылысь талун висьталіс республикаса юрнуӧдысь Вячеслав Гайзеркӧд удж кузя аддзысьлігӧн Федеральнӧй туй агентстволӧн Волго-Вятскӧй дінмуын автомашина туйясӧн федеральнӧй веськӧдланінса начальник  Илдар Мингазов. Сёрнитысьяс  видзӧдлісны, кутшӧм уджъяс ӧні мунӧны «Вятка»  трассаса республиканскӧй  участокын да кыдзи водзӧ сӧвмӧдны ёртасьӧмсӧ Коми Республикаса Веськӧдлан котыр да  «Волго-Вятскуправтодор» костын.

2003 воын ӧта-мӧд костын йитӧдъяс кутны сӧмын на заводитігӧн Илдар Мингазовлӧн юӧртӧм серти республика мутасын став сикас туй удж вылӧ сетсьыліс 41 миллион гӧгӧр шайт. 2014 воын — 1,9 миллиард. Унджык сьӧмыс муніс трассаса участокъяс капитальнӧя да быдлунъя дзоньталӧм вылӧ -    1,5 миллиард гӧгӧр шайт, видзӧм вылӧ - 200 миллион шайт, посъяс дзоньталӧм да стрӧитӧм вылӧ да мукӧд искусственнӧй стрӧйба вылӧ - 160 миллионысь унджык шайт. 11 во чӧжӧн став сикас удж вылӧ сетӧма  6 миллиард сайӧ шайт, сэтысь унджыксӧ видзӧма бӧръя вит во чӧжӧн. 

Илдар Мингазов торйӧн сувтліс сёрниас тавося уджъяс вылӧ, торйӧн кӧ, кыдзи “Вятка” трасса вылын стрӧитсьӧны туйяс, выльмӧдсьӧны да дзоньтавсьӧны посъяс да ва мунан трубаяс, а сідзжӧ ӧткымын участок искусственнӧя югзьӧдӧны биӧн.

Туй элементъяс видзӧм вылӧ канму контрактсӧ кырымалӧма 5 во кежлӧ – 2018 вося 1 во джынйӧдз бӧръясӧ пыртӧмӧн. Та дырйи автомашина туйяс видзӧм вылӧ 2014 воын  25,8% вылӧ унджык 2013 вося татшӧм жӧ петкӧдласысь. 2014 вося 9 тӧлысьӧн вӧчӧма нин уджъяссӧ кӧлеяяс бырӧдӧм кузя - 80 сюрс квадратнӧй метр мында, вежӧма туйбокса пыкӧдъяс - 4 километр, вежӧма 250 пас. Таысь кындзи, тайӧ во помӧдз лоӧ выльмӧдӧма туй вывті ветлӧм учётӧ босьтан куим автоматизируйтӧм пункт.

2015 воын автомашина туйяс видзӧм вылӧ 19% вылӧ унджык лоӧ сетӧма сьӧм 2014 во серти да лоӧ  239 миллион шайт. На пиысь 132 миллион шайтсӧ торйӧдӧма туйяс нормативнӧй видзӧм вылӧ да   107 миллион – ыджыд уджъяс вӧчӧм вылӧ. Сы лыдын – кӧлеяяс бырӧдӧм вылӧ - 100 сюрс  квадратнӧй метр,  7 километр туй пыкӧд да 500 туйвыв пас вежӧм вылӧ, туй визьйӧдлӧм вылӧ 130 сюрс квадратнӧй метр. 

 2016 воын федеральнӧй автомашина туйяс метеорологическӧя могмӧдан автоматизируйтӧм система котыртӧм серти Коми Республикаын лоӧ пыртӧма уджӧ 6 метеостанция.

Вячеслав Гайзер ошкис  «Волго-Вятскуправтодорса» юрнуӧдысьӧс  вӧчан уджысь да сэк жӧ пасйис, мый Коми Республикаса Веськӧдлан котырлӧн да компаниялӧн ӧтувъя зіль уджӧн удайтчис шедӧдны содтӧд сьӧм да водзвыв арталӧм серти кык пӧв унджык вӧчны уджъяссӧ.

«Ми водзӧ кутам дорйыны миян республикаса олысьяслысь интересъяссӧ став лоны вермана тшупӧдын. Миян  республика абу ичӧт, весиг страна пасьтала, и ми кутам планомернӧя пӧртны олӧмӧ туй могсӧ - и асланым тшӧт весьтӧ, и федеральнӧй шӧринкӧд ӧтувъя уджалӧм тшӧт весьтӧ», - пасйис Вячеслав Гайзер.
